
GLOBALIZATSIYA SHAROITIDA 
TENGSIZLIKNING KUCHAYISHI: SABABLAR VA 
OQIBATLAR

Fayziyeva Dilso‘z Bahodirovna
Toshkent davlat iqtisodiyot universiteti 
“Iqtisodiyot nazariyasi” kafedrasi assistenti, 
d.fayzieva@tsue.uz 

Annotatsiya. Ushbu maqolada globalizatsiya jarayonlarining jahon iqtisodiyotida daromadlar va imkoniyatlar tengsizligiga 
ta’siri tizimli yondashuv asosida tahlil qilingan. Tadqiqotda global savdo, kapital va texnologiyalar harakatining jadallashuvi 
sharoitida ijtimoiy-iqtisodiy tafovutlarning kuchayish sabablari va oqibatlari yoritilgan. Jahon banki, Xalqaro valyuta 
jamg‘armasi va BMTning ochiq statistik ma’lumotlari asosida daromadlar tengsizligi Gini koeffitsienti va kambag‘allik 
darajasi orqali baholangan. Tahlil natijalari globalizatsiya iqtisodiy o‘sishni rag‘batlantirishi bilan birga, uning natijalari 
ijtimoiy qatlamlar va hududlar o‘rtasida notekis taqsimlanayotganini ko‘rsatadi. Maqolada tengsizlikni kamaytirish uchun 
inklyuziv rivojlanish, ta’lim va mehnat bozori islohotlari hamda faol davlat siyosatini kuchaytirish zarurligi asoslab berilgan.

Kalit soʻzlar: globalizatsiya, iqtisodiy tengsizlik, daromadlar tafovuti, inklyuziv o‘sish, Gini koeffitsienti, ijtimoiy siyosat.
Abstract. This article provides a systematic analysis of the impact of globalization processes on the intensification 
of socio-economic inequality in the global economy. The study examines the causes and consequences of unequal 
distribution of income and opportunities under conditions of expanding global trade, capital flows, and technological 
advancement. The empirical analysis is based on open statistical data from the World Bank, the International Monetary 
Fund, and the United Nations, using indicators such as the Gini coefficient and poverty levels. The findings indicate that 
while globalization contributes to economic growth, its benefits are unevenly distributed across social groups and regions. 
The article substantiates the need for inclusive development strategies, reforms in education and labor markets, and the 
strengthening of active redistributive state policies.

Key words: globalization, economic inequality, income distribution, inclusive growth, Gini coefficient, social policy.
Аннотация. В статье проведён системный анализ влияния процессов глобализации на усиление социально-
экономического неравенства в мировой экономике. Рассмотрены причины и последствия неравномерного 
распределения доходов и возможностей в условиях активизации глобальной торговли, движения капитала и 
технологического прогресса. Эмпирическая часть исследования основана на статистических данных Всемирного 
банка, Международного валютного фонда и ООН с использованием показателей коэффициента Джини и уровня 
бедности. Результаты анализа показывают, что, несмотря на стимулирование экономического роста, выгоды 
глобализации распределяются неравномерно между социальными группами и регионами. В статье обоснована 
необходимость реализации инклюзивной экономической политики, реформ в сфере образования и рынка труда, 
а также усиления перераспределительных механизмов государства.

Ключевые слова: глобализация, экономическое неравенство, распределение доходов, инклюзивный рост, 
коэффициент Джини, социальная политика.

K I R I S H
XXI asrda globalizatsiya jarayonlari jahon iqtisodiyotining barcha jabhalariga chuqur kirib borib, mamlakatlar 

o‘rtasidagi iqtisodiy, savdo, moliyaviy va axborot aloqalarining jadallashuviga olib keldi. Kapital, tovarlar, 
xizmatlar, texnologiyalar va mehnat resurslarining erkin harakati iqtisodiy o‘sish uchun yangi imkoniyatlar 
yaratgan bo‘lsa-da, ushbu jarayonning ijtimoiy-iqtisodiy natijalari barcha mamlakatlar va aholi qatlamlari 
uchun bir xil darajada ijobiy bo‘layotgani yo‘q. Ayniqsa, globalizatsiya sharoitida daromadlar va imkoniyatlar 
tengsizligining kuchayishi dolzarb muammolardan biriga aylandi.

Global iqtisodiy integratsiya rivojlangan va rivojlanayotgan mamlakatlar o‘rtasidagi farqlarni ayrim hollarda 
qisqartirgan bo‘lsa-da, ko‘plab davlatlar ichida hududlar, ijtimoiy qatlamlar va mehnat bozoridagi ishtirokchilar 

o‘rtasidagi tafovutlarning chuqurlashuviga sabab bo‘lmoqda. Transmilliy korporatsiyalarning ustun mavqei, 
yuqori malakali mehnatga bo‘lgan talabning ortishi, raqamli texnologiyalarning tez sur’atlarda joriy etilishi hamda 
moliyaviy bozorlarning globallashuvi past malakali ishchi kuchi va ijtimoiy himoyaga muhtoj qatlamlarning 
iqtisodiy imkoniyatlarini cheklab qo‘ymoqda.

Shu bilan birga, globalizatsiya jarayonlari ta’lim, sog‘liqni saqlash va zamonaviy texnologiyalarga kirish 
imkoniyatlaridagi tengsizlikni yanada kuchaytirib, uzoq muddatli ijtimoiy-iqtisodiy barqarorlikka salbiy ta’sir 
ko‘rsatmoqda. Daromadlar tafovutining oshishi kambag‘allik darajasining saqlanib qolishiga, o‘rta sinf ulushining 
qisqarishiga hamda ijtimoiy keskinlikning kuchayishiga olib kelishi mumkin.

Shu bois, globalizatsiya sharoitida tengsizlikning kuchayish sabablarini chuqur tahlil qilish, uning iqtisodiy 
va ijtimoiy oqibatlarini aniqlash hamda ushbu salbiy holatlarni yumshatishga qaratilgan samarali davlat siyosati 
mexanizmlarini ishlab chiqish bugungi kunda muhim ilmiy va amaliy ahamiyat kasb etadi.

M A V Z U G A  O I D  A D A B I Y O T L A R  S H A R H I
Globalizatsiya va iqtisodiy tengsizlik o‘rtasidagi bog‘liqlik masalasi xorijiy va mahalliy iqtisodiy adabiyotlarda 

keng yoritilgan. Klassik va zamonaviy tadqiqotlarda globalizatsiyaning daromadlar taqsimotiga ta’siri turlicha 
baholanadi. Ayrim olimlar global iqtisodiy integratsiya iqtisodiy o‘sishni jadallashtirish orqali kambag‘allikni 
qisqartiradi, deb hisoblasalar, boshqalar ushbu jarayon tengsizlikning kuchayishiga olib kelayotganini 
ta’kidlaydilar.

J. Stiglitz o‘z tadqiqotlarida globalizatsiya natijalarining adolatsiz taqsimlanishini tanqid qilib, institutsional 
zaifliklar va noto‘g‘ri siyosiy qarorlar tengsizlikning oshishiga sabab bo‘layotganini asoslaydi. Unga ko‘ra, 
bozor mexanizmlarining haddan tashqari erkinlashtirilishi ijtimoiy himoya tizimlarining zaiflashuviga olib keladi. 
T. Piketti esa kapitalning daromadliligi mehnat daromadlariga nisbatan tezroq o‘sishi natijasida boyliklarning 
jamlanishi kuchayayotganini empirik ma’lumotlar asosida isbotlaydi va bu jarayon global miqyosda ijtimoiy 
tabaqalanishni chuqurlashtirayotganini ko‘rsatadi.

Xalqaro tashkilotlar, jumladan Jahon banki va Xalqaro valyuta jamg‘armasi hisobotlarida global savdo, 
texnologik taraqqiyot va moliyaviy integratsiyaning mehnat bozori hamda daromadlar taqsimotiga ta’siri keng 
tahlil qilingan. Ushbu manbalarda globalizatsiyaning umumiy iqtisodiy samaradorligi tan olingan holda, uning 
ijtimoiy tengsizlikni kuchaytiruvchi salbiy oqibatlari ham qayd etiladi. Ayniqsa, rivojlanayotgan mamlakatlarda 
past malakali ishchi kuchining raqobatbardoshligi pasayib borayotgani alohida ta’kidlanadi.

Mahalliy olimlarning tadqiqotlarida ham globalizatsiya sharoitida hududlararo va ijtimoiy tengsizlik masalalari 
muhim o‘rin egallaydi. Ularning ishlari asosan iqtisodiy o‘sish va ijtimoiy adolat o‘rtasidagi muvozanatni 
ta’minlash, davlatning qayta taqsimlovchi siyosati hamda ijtimoiy himoya mexanizmlarining rolini kuchaytirish 
zarurligini asoslashga qaratilgan. Shu bilan birga, mavjud adabiyotlarda globalizatsiya sharoitida tengsizlikning 
sabab va oqibatlarini kompleks tarzda, milliy va global darajadagi omillarni uyg‘un holda tahlil qilish masalasi 
yetarlicha chuqur o‘rganilmagan.

Mazkur tezis aynan shu bo‘shliqni to‘ldirishga, globalizatsiya jarayonlarining tengsizlikka ta’sirini tizimli 
yondashuv asosida tahlil qilishga qaratilgan bo‘lib, ilmiy adabiyotlarda mavjud xulosalarni umumlashtirish va 
ularni amaliy tavsiyalar bilan boyitishni maqsad qiladi.

T A D Q I Q O T  M E T O D O L O G I YA S I
Mazkur tadqiqotda globalizatsiya sharoitida iqtisodiy tengsizlikning kuchayishiga ta’sir etuvchi omillarni 

aniqlash va ularning ijtimoiy-iqtisodiy oqibatlarini baholash maqsadida kompleks va tizimli yondashuv qo‘llanildi. 
Tadqiqot metodologiyasi nazariy va empirik tahlil usullarining uyg‘unligiga asoslandi.

Tadqiqotning nazariy asosini globalizatsiya, iqtisodiy o‘sish va daromadlar tengsizligi masalalariga 
bag‘ishlangan klassik hamda zamonaviy iqtisodiy nazariyalar tashkil etadi. Jumladan, institutsional iqtisodiyot, 
neoklassik va inklyuziv o‘sish konsepsiyalarining asosiy qoidalari tahlil jarayonida qo‘llanildi. Ushbu yondashuvlar 
globalizatsiya jarayonlarining ijtimoiy adolat va daromadlar taqsimotiga ta’sirini ilmiy jihatdan asoslash imkonini 
berdi.1

Empirik tahlil doirasida Jahon banki, Xalqaro valyuta jamg‘armasi, BMT hamda boshqa xalqaro 
tashkilotlarning ochiq statistik ma’lumotlaridan foydalanildi. Daromadlar tengsizligini baholashda Gini 
koeffitsienti, aholining daromadlar bo‘yicha taqsimoti va kambag‘allik darajasi kabi ko‘rsatkichlar asos qilib 
olindi. Globalizatsiya darajasini ifodalashda tashqi savdo hajmi, xorijiy investitsiyalar oqimi va texnologik 
rivojlanish indikatorlari qo‘llanildi.

Tadqiqot jarayonida statistik taqqoslash, dinamik tahlil va mantiqiy umumlashtirish usullaridan foydalanildi. 
Turli mamlakatlar va hududlar kesimida olingan ma’lumotlar asosida globalizatsiya va tengsizlik o‘rtasidagi 

1	  https://wwnorton.com/books/Globalization-and-Its-Discontents/

o‘zaro bog‘liqlik aniqlanib, sabab–oqibat munosabatlari tahlil qilindi. Shuningdek, ilmiy adabiyotlar tahlili orqali 
mavjud konseptual yondashuvlar umumlashtirildi va ularning amaliy ahamiyati baholandi.

Ushbu metodologik yondashuv globalizatsiya sharoitida tengsizlik muammosini har tomonlama o‘rganish, 
uning iqtisodiy va ijtimoiy oqibatlarini asosli xulosalar bilan yoritish hamda ilmiy jihatdan ishonchli natijalarga 
erishishni ta’minlaydi.

T A H L I L  V A  N A T I J A L A R
O‘tkazilgan nazariy va empirik tahlillar shuni ko‘rsatadiki, globalizatsiya jarayonlari jahon iqtisodiyotida 

ishlab chiqarish samaradorligi va umumiy iqtisodiy o‘sish sur’atlarini oshirgan bo‘lsa-da, ushbu o‘sish 
natijalarining ijtimoiy guruhlar va hududlar o‘rtasida taqsimlanishi notekis xarakter kasb etmoqda. Tadqiqot 
natijalariga ko‘ra, global iqtisodiy integratsiya sharoitida yuqori daromadli qatlamlar va rivojlangan hududlar 
global bozor imkoniyatlaridan faolroq foydalanayotgan bo‘lsa, past daromadli qatlamlar va iqtisodiy jihatdan 
zaif hududlar ushbu jarayondan cheklangan darajada manfaat ko‘rmoqda.

Statistik tahlillar shuni tasdiqlaydiki, ko‘plab mamlakatlarda global savdo va xorijiy investitsiyalar hajmining 
oshishi bilan bir vaqtda daromadlar tengsizligini ifodalovchi ko‘rsatkichlar, jumladan, Gini koeffitsienti va eng 
yuqori daromad guruhlarining umumiy daromaddagi ulushi ham ortib bormoqda. Bu holat globalizatsiya 
natijalarining asosan kapital egalari, yuqori malakali mutaxassislar hamda texnologik ustunlikka ega bo‘lgan 
iqtisodiy subyektlar foydasiga xizmat qilayotganini ko‘rsatadi.

Tahlil natijalari shuningdek, texnologik globalizatsiya tengsizlikning kuchayishida muhim omil ekanini 
ko‘rsatdi. Raqamli texnologiyalar va avtomatlashtirish jarayonlarining jadal rivojlanishi yuqori malakali mehnatga 
bo‘lgan talabni oshirib, past malakali ishchi kuchining raqobatbardoshligini pasaytirmoqda. Natijada mehnat 
bozorida daromadlar tafovuti kengayib, ijtimoiy tabaqalanish chuqurlashmoqda. Bu holat, ayniqsa, ta’lim va 
kasbiy tayyorgarlik tizimi yetarli darajada rivojlanmagan mamlakatlarda yanada yaqqol namoyon bo‘lmoqda.

Hududiy kesimdagi tahlillar globalizatsiya ichki hududlararo tengsizlikni ham kuchaytirayotganini ko‘rsatdi. 
Global bozorlar bilan bevosita integratsiyalashgan yirik shaharlar va sanoat markazlari yuqori iqtisodiy faollik va 
daromadlar bilan ajralib tursa, chekka hududlarda iqtisodiy imkoniyatlar cheklangan holda qolmoqda. Bu esa 
ichki migratsiya jarayonlarining kuchayishiga, infratuzilma va ijtimoiy xizmatlar sifatidagi tafovutlarning ortishiga 
olib kelmoqda.2

Ijtimoiy-iqtisodiy oqibatlar tahlili shuni ko‘rsatadiki, tengsizlikning kuchayishi uzoq muddatli iqtisodiy 
barqarorlikka salbiy ta’sir ko‘rsatadi. Daromadlar tafovutining oshishi iste’mol talabining cheklanishiga, ijtimoiy 
ishonchning pasayishiga hamda jamiyatda ijtimoiy keskinlikning kuchayishiga olib kelishi mumkin. Bundan 
tashqari, tengsizlikning yuqori darajasi inson kapitaliga investitsiyalarni cheklab, inklyuziv iqtisodiy o‘sish 
imkoniyatlarini susaytiradi.

Umuman olganda, tadqiqot natijalari globalizatsiya va tengsizlik o‘rtasida murakkab hamda ko‘p qirrali 
bog‘liqlik mavjudligini ko‘rsatdi. Globalizatsiya o‘z-o‘zidan tengsizlikni kamaytiruvchi omil emas, balki uning 
ta’siri davlatning iqtisodiy siyosati, institutsional muhit va qayta taqsimlovchi mexanizmlarning samaradorligiga 
bevosita bog‘liq ekanligi aniqlandi. Shu bois, globalizatsiya sharoitida tengsizlikni kamaytirish uchun faol ijtimoiy 
siyosat, ta’lim va mehnat bozori islohotlari hamda inklyuziv rivojlanishga yo‘naltirilgan strategiyalar muhim 
ahamiyat kasb etadi.

X U L O S A  V A  T A K L I F L A R
O‘tkazilgan tadqiqot natijalari globalizatsiya jarayonlari jahon iqtisodiyoti rivojlanishiga sezilarli turtki 

berayotgan bo‘lsa-da, uning ijtimoiy-iqtisodiy samaralari teng taqsimlanmayotganini ko‘rsatdi. Global savdo, 
kapital va texnologiyalar harakatining jadallashuvi yuqori daromadli qatlamlar hamda rivojlangan hududlar 
uchun keng imkoniyatlar yaratgan bo‘lsa, past daromadli ijtimoiy guruhlar va iqtisodiy jihatdan zaif hududlar 
uchun tengsizlikning chuqurlashishiga olib kelmoqda.

Tadqiqot natijalariga ko‘ra, texnologik taraqqiyot, mehnat bozoridagi strukturaviy o‘zgarishlar, moliyaviy 
resurslarning markazlashuvi va institutsional nomukammalliklar globalizatsiya sharoitida tengsizlikning 
kuchayishiga sabab bo‘layotgan asosiy omillar hisoblanadi. Ushbu jarayonlar nafaqat daromadlar 
tafovutining oshishiga, balki ta’lim, sog‘liqni saqlash va zamonaviy texnologiyalarga kirish imkoniyatlaridagi 
nomutanosiblikning kuchayishiga ham olib kelmoqda.

Shuningdek, tengsizlikning kuchayishi uzoq muddatli istiqbolda iqtisodiy o‘sishning barqarorligiga salbiy 
ta’sir ko‘rsatib, ijtimoiy keskinlik va beqarorlik xavfini oshiradi. Bu holat inklyuziv rivojlanish tamoyillarini amalga 
oshirish, davlatning qayta taqsimlovchi siyosatini kuchaytirish hamda ijtimoiy himoya tizimlarini takomillashtirish 
zarurligini ko‘rsatadi.

2	  https://wwnorton.com/books/Globalization-and-Its-Discontents/

Xulosa qilib aytganda, globalizatsiya sharoitida tengsizlikni kamaytirish faqat bozor mexanizmlariga 
tayanib qolmasdan, balki faol davlat siyosati, ta’lim va mehnat bozoriga teng kirish imkoniyatlarini kengaytirish 
hamda inson kapitaliga investitsiyalarni oshirish orqali amalga oshirilishi lozim. Faqat shu shartlar asosida 
globalizatsiyaning ijobiy natijalarini jamiyatning barcha qatlamlari uchun adolatli va barqaror tarzda taqsimlash 
mumkin bo‘ladi.

